
補充資料

浴佛的功德

《浴像功德經》 唐三藏法師義淨奉詔譯

如是我聞：一時薄伽梵在王舍城鷲峯山頂，與大苾芻眾千二百五十人俱，復

有無量無邊大菩薩眾、天龍八部，悉皆雲集。

爾時清淨慧菩薩在眾中坐，為欲愍念諸有情故，作是思惟：「諸佛、如來以

何因緣，得清淨身，相好具足？」復作是念：「諸眾生類，得值如來，親近

供養，所獲福報，無量無邊。未知如來般涅槃後，所有眾生作何供養、修何

功德，令彼善根速能究竟無上菩提？」作是念已，即從座起，偏袒右肩，頂

禮佛足，長跪合掌白佛言：「世尊！我欲請問，願垂聽許。」

佛言：「善男子！隨汝所問，我當為說。」

爾時清淨慧菩薩白佛言：「諸佛、如來、應、正等覺以何因緣得清淨身，相

好具足？又諸眾生得值如來，親近供養，所獲福報，無量無邊。未審如來般

涅槃後，所有眾生作何供養、修何功德，令彼善根速能究竟無上菩提？」

爾時世尊告清淨慧菩薩言：「善哉，善哉！汝能為彼未來眾生發如是問。汝

今諦聽，善思念之，如說修行！吾當為汝分別解說。」

清淨慧菩薩言：「唯然，世尊！願樂欲聞。」

佛告清淨慧菩薩言：「善男子！應知布施、持戒、忍辱、精進、靜慮、智慧、

慈悲喜捨、解脫、解脫知見、力、無所畏、一切佛法、一切種智善清淨故，

如來清淨。若於如是諸佛、如來，以清淨心種種供養：香花瓔珞、幡蓋敷具，

布在佛前，種種嚴飾，上妙香水澡浴尊儀，燒香普熏運心法界。復以飲食、

鼓樂、弦歌、讚詠如來不共功德，發殊勝願，迴向無上一切智海，所生功德，

無量無邊，乃至菩提常令相續。所以者何？如來福、智不可思議，無數無等。

善男子！諸佛、世尊具有三身，謂法身、受用身、化身。我涅槃後，若欲供

養此三身者，當供養舍利。然有二種：一者、身骨舍利；二者、法頌舍

利。」即說頌曰：

「諸法從緣起，　　如來說是因； 彼法因緣盡，　　是大沙門說。」

「若男子、女人、苾芻五眾應造佛像。若無力者，下至大如[麩-夫+黃]麥

註1

，

造窣覩波形如棗許，剎竿

註2

如針，蓋如麩片

註3

，舍利如芥子，或寫法頌，安

置其中。如上珍奇，而為供養，隨己力能，至誠殷重，如我現身，等無有異。

註1: [麩-夫+黃]：音ㄎㄨㄤˋ。大麥的一種，[麩-夫+黃]同[麩-夫+廣]

註2:【剎竿】（物名）長竿之上以金銅造寶珠焰形，以立之於寺前。剎者土田(土地;田地)

之義，以表梵剎，故名剎竿。又西國不別設幡竿，於塔上立竿柱（即九輪），竿頭安

置舍利，其義同土田，故亦名剎竿。竿之梵語，乃刺瑟胝（Yaṣṭi巴Raṭṭhi）也。

    【九輪】（物名）又曰空輪。為安於塔頂九重之金輪也。有九重，故云九輪。在空中故

云空輪。皆俗稱也。本名相輪、輪相、金剎、金幢、露盤等。輪相之數，依人而有多

少。法苑珠林三十七曰：「十二因緣經云：有八人得起塔，一如來、二菩薩、三緣覺、

四羅漢、五阿那含、六斯陀含、七須陀洹、八輪王。若輪王已下起塔，安露盤，見之

不得禮，以非聖塔故。初果二露盤，乃至如來安八露盤，八盤已上，並是佛塔。」 

FROM:【佛學大辭典(丁福保)】

註3:【麩】小麥磨成麵粉後所留下的皮殼､碎屑。說文解字：「麩，小麥屑皮也。」

「善男子！若有眾生能作如是勝供養者，成就十五殊勝功德而自莊嚴：一者、常有慚愧；二

者、發淨信心；三者、其心質直；四者、親近善友；五者、入無漏慧；六者、常見諸佛；七

者、恒持正法；八者、能如說行；九者、隨意當生淨佛國土；十者、若生人中，大姓尊貴，

人所敬奉，生歡喜心；十一者、生在人中，自然念佛；十二者、諸魔軍眾不能損惱；十三者、

能於末世護持正法；十四者、十方諸佛之所加護；十五者、速得成就五分法身。」

爾時世尊即說頌曰：

「我般涅槃後，　　能供養舍利， 或造窣覩波，　　及以如來像，

　於彼像塔處，　　塗拭曼荼羅， 以種種香華，　　散布於其上，

　以淨妙香水，　　灌沐於像身， 上味諸飲食，　　盡持以供養。

　讚歎如來德，　　無量難思議， 方便智神通，　　速至於彼岸。

　獲得金剛身，　　具三十二相， 八十隨形好，　　濟度諸群生。」

爾時清淨慧菩薩聞是頌已，白佛言：「未來眾生云何浴像？」

佛告清淨慧菩薩言：「汝等當於如來起正念心，勿著二邊，迷於空有；於諸善品，渴仰無厭；

三解脫門，善修智慧；常求出離，勿住生死；於諸眾生，起大慈悲，願得速成三種身故。

「善男子！我已為汝說四真諦、十二緣生、六波羅蜜，今更為汝及諸國王、王子、大臣、後

宮妃、后、天龍、人鬼說浴像法，諸供養中最為第一，勝以恒河沙等七寶布施。若浴像時，

應以牛頭栴檀、白檀、紫檀、沈水、熏陸、欝金香、龍腦香、零陵、藿香等，於淨石上磨作

香泥，用為香水，置淨器中。於清淨處，以好土作壇，或方或圓，隨時大小，上置浴床，中

安佛像，灌以香湯、淨潔洗沐，重澆清水。所用之水，皆須淨濾，勿使損虫。其浴像水，兩

指瀝取，安自頂上，名吉祥水，瀉於淨地，莫令足踏。以細軟巾，拭像令淨，燒諸名香，周

遍熏馥，安置本處。

「善男子！由作如是浴佛像故，能令汝等人、天大眾現受富樂，無病延年；於所願求，無不

遂意；親友眷屬，悉皆安隱；長辭八難，永出苦源；不受女身，速成正覺。既安置已，更燒

諸香，親對像前，虔誠合掌，而說讚曰：

「我今灌沐諸如來，　　淨智功德莊嚴聚， 願彼五濁眾生類，　　速證如來淨法身。

　戒定慧解知見香，　　遍十方剎常芬馥， 願此香烟亦如是，　　無量無邊作佛事。

　亦願三塗苦輪息，　　悉令除熱得清涼， 皆發無上菩提心，　　永出愛河登彼岸。」

佛說此經已，是時眾中有無量無邊菩薩得無垢三昧；無量諸天得不退智；諸聲聞眾願求佛果；

八萬四千眾生皆發阿耨多羅三藐三菩提心。

爾時清淨慧菩薩白佛言：「世尊！幸蒙大師哀愍我等，教浴像法。我今勸化國王、大臣、一

切信心樂功德者，於日日中澡沐尊儀，獲大利益，常當頂受，歡喜奉行！」

浴像功德經

供僧洗浴的功德

《佛說溫室洗浴眾僧經》 後漢安息三藏安世高譯

阿難曰：「吾從佛聞如是：一時佛在摩竭提國因沙崛山中，王舍城內。有大長者奈女之子，

名曰耆域，為大醫王，療治眾病——少小好學，才藝過通；智達五經、天文地理——其所治

者，莫不除愈；死者更生，喪車得還。其德甚多，不可具陳；八國宗仰，見者歡喜。

「於是耆域夜欻生念：『明至佛所，當問我疑。』晨旦，勅家大小眷屬，嚴至佛所。到精舍

門，見佛炳然，光照天地。眾坐四輩，數千萬人，佛為說法，一心靜聽。耆域、眷屬下車直

進，為佛作禮，各坐一面。

「佛慰勞曰：『善來，醫王！欲有所問，莫得疑難！』

「耆域長跪白佛言：『雖得生世，為人疎野，隨俗眾流，未曾為福。今欲請佛及僧、菩薩大

士，入溫室澡浴。願令眾生長夜清淨，穢垢消除，不遭眾患。唯佛聖旨，不忽所願！』

「佛告醫王：『善哉，妙意！治眾人病，皆蒙除愈，遠近慶賴，莫不歡喜。今復請佛及僧洗

浴，願及十方眾藥療疾，洗浴除垢，其福無量。一心諦聽，吾當為汝先說澡浴眾僧及報之

福！』

「佛告耆域：『澡浴之法，當用七物，除去七病，得七福報。何謂七物？一者、然火；二者、

淨水；三者、澡豆；四者、酥膏；五者、淳灰

註4

；六者、楊枝；七者、內衣。此是澡浴之法。

何謂除去七病？一者、四大安隱；二者、除風病；三者、除濕痺

註5

；四者、除寒氷；五者、

除熱氣；六者、除垢穢；七者、身體輕便，眼目精明。是為除去眾僧七病。

如是供養，便得七福。何謂七福？一者、四大無病，所生常安，勇武丁健，眾所敬仰；二者、

所生清淨，面貌端正，塵水不著，為人所敬；三者、身體常香，衣服潔淨，見者歡喜，莫不

欽敬；四者、肌體潤澤，威光德大，莫不敬歎，獨步無雙；五者、多饒人從，拂拭塵垢，自

然受福，常識宿命；六者、口齒香好，方白齊平，所說教令，莫不開用；七者、所生之處，

自然衣裳，光飾珍寶，見者悚息

註6

。』

註4: 淳灰，酷烈燒山桑之切木 (引自《溫室經疏》唐慧淨撰)

註5: 痺者，音ㄅㄧˋ，濕病也。

註6: 悚，音ㄙㄨㄙˇ。悚息，因惶懼而平息，引申作「自然屈服對方」之義。

「佛告耆域：『作此洗浴眾僧、開士，七福如是。從此因緣，或為人臣、或為帝王，或為日、

月四天神王，或為帝釋、或為轉輪聖王，或為梵天，受福難量；或為菩薩，發意治地，功成

志就，遂致作佛。斯之因緣，供養眾僧，無量福田，旱澇不傷。』

「於是世尊重為耆域而作頌曰：

「『觀諸三界中，　　天人受景福，　　道德無限量，　　諦聽次說之。

　　夫人生處世，　　端正人所敬，　　體性常清淨，　　斯由洗眾僧。

　　若為大臣子，　　財富常吉安，　　勇健忠賢良，　　出入無罣礙，

　　所說人奉用，　　身體常香潔，　　端正色從容，　　斯由洗眾僧。

　　若生天王家，　　生即常潔淨，　　洗浴以香湯，　　苾芬以熏身，

　　形體與眾異，　　見者莫不欣，　　斯造溫室浴，　　洗僧之福報。

　　第一四天王，　　典領四方域，　　光明身端正，　　威德護四鎮，

　　日月及星宿，　　光照除陰冥，　　斯由洗眾僧，　　福報如影響。

　　第二忉利天，　　帝釋名曰因，　　六重之寶城，　　七寶為宮殿，

　　勇猛天中尊，　　端正壽延長，　　斯由洗眾僧，　　其報無等倫。

　　世間轉輪王，　　七寶導在前，　　周行四海外，　　兵馬八萬四，

　　明寶照晝夜，　　玉女隨時供，　　端正身香潔，　　斯由洗眾僧。

　　第六化應天

註7

，　欲界中獨尊，　　天相光影足，　　威靈震六天，

　　自然食甘露，　　伎女常在邊，　　眾德難稱喻，　　斯由洗眾僧。

　　梵摩三鉢天

註8

，　淨居修自然，　　行淨無垢穢，　　又無女人形，

　　梵行修潔己，　　志淳在泥洹，　　得生彼天中，　　斯由洗眾僧。

　　佛為三界尊，　　修道甚苦勤，　　積行無數劫，　　今乃得道真，

　　金體玉為瓔，　　塵垢不著身，　　圓光相具足，　　斯由洗眾僧。

　　諸佛從行得，　　種種不勞勤，　　所施三界人，　　無處不周遍，

　　眾僧之聖尊，　　四道

註9

良福田，　道德從中出，　　是行最妙真。』

註7: 化應天，即他化自在天。

註8: 梵摩三鉢天，Brahma-sahāmpati，梵天名。玄應音義三曰：「梵摩三鉢天，此應天王

名也。新道行經云梵天王也。」

註9:【四道】道者涅槃之道路也。乘此可到涅槃之城，故名道。道雖異，可以四種攝盡。

一加行道。二無間道。三解脫道。四勝進道。見俱舍論二十五。

「佛說偈已，重告耆域：『觀彼三界，人天品類，高下長短，福德多少，皆由先世用心不等，

是以所受各異，不同如此；受諸福報，皆由洗浴聖眾得之耳！』」

佛說經已，阿難白佛言：「當何名此經？以何勸誨之？」

佛告阿難：「此經名曰『溫室洗浴眾僧經』。諸佛所說，非我獨造；行者得度，非神授與。

求清淨福，自當奉行。」

佛說是經竟，耆域、眷屬聞經歡喜，皆得須陀洹道，禮佛求退，嚴辦洗具。眾坐大小，各得

道迹，皆共稽首，禮佛而去。

名相解釋

【酥】 (佛學大辭典(丁福保))

　（飲食）是牛羊等乳攢

註4

抨成之。或以草葉藥而成之。所謂從牛出乳，從乳出酪，從酪出

生酥，從生酥出熟酥，從熟酥出醍醐，而醍醐最為上藥。

大智度論曰：「牛乳驢乳，其乳雖同，牛乳攢則成酥，驢乳攢則成糞。」 

註4:【攢】音ㄘㄨㄢˊ。聚合之義。

【浣草】 (www.zdic.net)

草名。一名顛棘。或謂即天門冬。可洗滌污垢。

